
«ՆՈՐՄԱՏԻՎԱՏԵԽՆԻԿԱԿԱՆ ՓԱՍՏԱԹՂԹԵՐԻ ՄՇԱԿՈՒՄ (ՏԵՂԱՅՆԱՑՈՒՄ) ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ  ՄԱՍԻՆ»  ՀՀ  կառավարության ԱՐՁԱՆԱԳՐԱՅԻՆ ՈՐՈՇՄԱՆ նախագծի 
1.  Անհրաժեշտությունը
Ծրագրի մշակումը պայմանավորված է Հայաստանի Հանրապետության կառավարության 2016 թվականի հուլիսի 7-ի նիստի «Հայաստանի Հանրապետության 2017-2019 թվականների պետական միջնաժամկետ ծախսերի ծրագիրը հաստատելու մասին» 29.7/[366011]-16 N 26 արձանագրային որոշման 24-րդ կետի 3-րդ ենթակետի հանձնարարականի, ինչպես նաև Հայաստանի Հանրապետությունում գործող քաղաքաշինական նորմատիվատեխնիկական փաստաթղթերի համակարգի` այդ թվում շինարարական նորմերի, տեխնիկական կանոնակարգերի, ստանդարտների,  կանոնների հավաքածուների (շիննորմերի կանոնների հավաքածուներ) և այլ փաստաթղթերի  եվրոպական և միջազգային նորմերին համապատասխանեցման անհրաժեշտությամբ: Նորմատիվատեխնիկական փաստաթղթերի համապատասխանեցումը միջազգային և եվրոպական նորմերին ու ստանդարտներին կխթանի քաղաքաշինության բնագավառում էներգաարդյունավետության բարձրացմանը, սպառողների համար հարմարավետության ապահովմանը, շենքերի ու շինությունների նախագծման և շինարարության ժամակահատվածի  ժամկետների կրճատմանը, սեյսմակայունության ապահովմանը և այլն:
2. Ընթացիկ իրավիճակը և խնդիրները

Ներկայումս հանրապետությունում գործող քաղաքաշինական նորմատիվատեխնիկական փաստաթղթերի համակարգում հիմնականում ընդգրկված են նախկին ԽՍՀՄ ժամանակահատվածում գործող նորմերը, որոնք  չեն համապատասխանում ժամանակակից միջազգային և եվրոպական նորմերին ու ստանդարտներին: Հետևաբար, արդիականացման և տեխնիկատնտեսական արդի հարաբերությունների պայմաններում գործընթացների փոխադարձ ճանաչման գործունեություն ծավալելու նպատակով, համապատասխանեցման և արդիականացման կարիք ունեն:
3. Տվյալ բնագավառում իրականացվող քաղաքականությունը

Ներկա պայմաններում անհրաժեշտ է մշակել և կիրառել շինարարության ոլորտը կարգավորող տեխնիկական կանոնակարգեր և դրանց կատարումն ապահովող միջազգային և եվրոկոդերին (ստանդարտներին) համապատասխան ազգային ստանդարտներ և շինարարական նորմեր ու  շինարարական նորմերի կանոնների հավաքածուներ: Եվրոկոդերն (ստանդարտները) ու միջազգային ստանդարտները Հայաստանի Հանրապետությունում ներդնելու համար ամենակարճ ճանապարհը, դա ազգային ստանդարտների կարգավիճակով դրանց ընդունումն է:
Միաժամանակ, ծրագրով նախատեսված գործընթացը  նախատեսելու է ամենամյա ծրագրերով նորմատիվատեխնիկական փաստաթղթերի ընթացիկ մշակման վերանայման, փոփոխությունների և լրացումների կատարման հստակ գործողություններ:
4. Կարգավորման նպատակը և բնույթը

Ծրագրի իրականացմամբ կկարգավորվի ՀՀ քաղաքաշինության բնագավառի նորմատիվատեխնիկական  փաստաթղթերի միջազգային (ԻՍՕ) և եվրոպական (ԵՆ) ստանդարտներին ներդաշնակ արդիական համակարգի ապահովումը:
5.Նախագծի մշակման գործընթացում ներգրավված ինստիտուտները և անձիք

ՀՀ կառավարությանն առընթեր  քաղաքաշինության պետական կոմիտե:
6. Ակնկալվող արդյունքը
Քանի որ նորմատիվատեխնիկական փաստաթղթերի մշակումը շարունակական գործընթաց է, ուստի ակնկալվում է ՆՏՓ-երի աստիճանաբար բարեփոխում և արդիականացում: Ծրագրի ընդունումը կնպաստի միջազգայնորեն ընդունված սկզբունքների շրջանակներում միջազգային չափանիշներին համապատասխանող ՆՏՓ-երի համակարգի նախադրյալների ստեղծմանը:

Միջազգային և եվրոպական նորմերին համահունչ նորմատիվատեխնիկական փաստաթղթերի արդիականացումը կխթանի նոր տեխնոլոգիաների զարգացմանը և արտահանման գործընթացների արդյունավետության բարձրացմանը, ինչպես նաև նախագծային ու շինարարական աշխատանքների որակի բարձրացմանը, նոր մեթոդական սկզբունքների ներդրմանը, շինարարական արտադրանքների, շենքերի ու շինությունների շահագործման բնութագրերի նորմավորմանը և դրանց ներկայացվող պահանջների սահմանմանը` ներառյալ անվտանգության ապահովման պահանջները: Նորմատիվատեխնիկական փաստաթղթերի արդիականացումը կնպաստի նաև քաղաքաշինության բնագավառում շենքերի ու  շինությունների էներգաարդյունավետության բարելավմանը, շահագործման հարմարավետության ապահովմանը և անվտանգության ռիսկերի նվազեցմանը:
ՀՀ ԿԱ քաղաքաշինության 

պետական կոմիտեի նախագահ
Նարեկ Սարգսյան
